
Inatsisartuni ilaasortaq Per Rosing-Petersen,  

Partii Naleraq   

/Maani 

Mittarfeqarfiit pillugit § 37 naapertorlugu apeqqutinut akissut 

 

Asasara Per Rosing-Petersen 

Aallarniutigalugu apeqqutitit pillugit qutsavigaakkit. 

Inatsisartut suleriaasianni § 37 naapertorlugu Mittarfeqarfiit, aamma taakkunani 

sulisut aammalu atorfinitsitsisarnermi suleriaatsit pissutsillu pillugit 

Naalakkersuisunut arlalinnik apeqquteqarputit. 

Apeqqutit uannut akisassanngorlugit innersuunneqarsimapput. 

Apeqqutivit akinissaannut Mittarfeqarfinnit paasissutissanik 

pissarsiniarsimavunga. 

Apeqqutinnut akissuteqaatikka matuma kinguliani tulleriitsitsinerit malillugu 

matuma kinguliani allassimapput. 

1. Sooq kalaallisut oqalussinnaanani allassinnaanngitsumik Danmarkimilu 

najugalimmik Mittarfeqarfiit attaveqatigiinnermi pisortaqassava?  

 

AKISSUT: Sulisoq pineqartoq 2013-imili upernaakkut Mittarfeqarfinni 

attaveqaqatigiinnermut pisortatut atorfeqarpoq, aammalu 2015-imi aggustip 

naanissaata tungaanut Kalaallit Nunaanni najugaqarsimalluni, tassanilu 

atorfimminit soraarniarluni aalajangersimavoq. Nuummi sulisussamik nutaamik, 

sulisup soraartup suliaanik nuussivigineqartussamik atorfinitsitsinissarput 

qulakkeerniarlugu, 2015-imi decembarip naanissaata tungaanut Danmarkimi 

suliffeqarluni ingerlaqqinnissaanik Mittarfeqarfinnit 

isumaqatigiissuteqarfigineqarpoq. 

 

2. Sooq Danmarkimi najugalimmik Mittarfeqarfiit pisiniarnermut 

pisortaqarnissaa pisariaqarsorineqarpa?  

 

AKISSUT: Mittarfeqarfiit pisiarisartagaannit amerlasuut mittarfinnut 

naleqqussagaasorujussuusarput. Nioqqutissanik taamaattunik pilersuisut 

amerlanertigut Europamiittarput, taamaattumillu pisiniartarnernut pisortap 

Danmarkimi inissisimanissaa suliat, piffissaq aningaasaqarnerlu 

eqqarsaatigalugit naapertuuppoq. 

3. Sooq Danmarkimi najugalimmik Mittarfeqarfiit niuernermi 

ikiorteqarnissaq pisariaqarsorineqarpa?  

 

AKISSUT: Sulisoq pineqartoq 1999-imili Mittarfeqarfinni atorfeqarpoq, 

Kangerlussuarmi aalajangersimasumik najugaqarluni. 2015-imi septembarimi 

Danmarkimut nuuppoq. Sulisoq ullumikkut 67-inik ukioqarpoq, aammalu 

ilisimasaminik annertuunik aaqqissuussaanermut tunniussuilluni 

ingerlallualeruttorluni. Tunniussuineq taanna naammassippat 

soraarninngornissaa naatsorsuutigineqarpoq. Sulisoq nutaaq Kalaallit Nunaanni 

inissisimassaaq. 

 

4. Sooq Danmarkimi najugalimmik Mittarfeqarfiit pisiniarnermut 

assistenteqarnissaa pisariaqarsorineqarpa?  

 

AKISSUT: Atorfik taanna aasaanerani/ukiaanerani pingasoriarluni 

inuttassarsiuunneqarsimagaluarpoq, Kalaallillu Nunaanni atorfinissinnaasumik 

naleqquttumik sulisussarsinissaq ajornarsimavoq. Taamaattumik Mittarfeqarfiit 

aalajangerput, sulisussamik pisiniartarnernut pisortamut qanilluni issiasussamik 

atorfinitsitsiniarlutik. 

 

5. Sooq Danmarkimi najugalimmik Mittarfeqarfiit aaqqissuussaanermik 

siunnersorteqarnissaa pisariaqarsorineqarpa?  

 

AKISSUT: Sulisoq pineqartoq 2012-imiit 2015-ip aasaanut ilaquttanilu Nuummi 

najugaqarput, tassanilu ilaqutariit Danmarkimut uterniarlutik aalajangerput. 

Sulisoq 2015-imi decembarip naanissaata tungaanut Mittarfeqarfinni 

atorfeqarpoq, suliassat arlallit inaarsarneqarnissaat siunertaralugu, 

taakkununngalu mittarfeqarfiit iluanni pisortanik pisortanillu tapertaasunik 

ilinniartitsinissaq ilaavoq. 

 

6. Tamarmik Kalaallit Nunaanni suliffimminni oqarasuaateqarput, taavalu 

sianerfigigaanni IP telefoni aqqutigalugu Danmarkimut 

ingerlateqqinneqartarlutik. Naalakkersuisut tunngaviusumik 

isummernerinerpaat sulisunik inissititerinerup taamaattup 

mittarfeqarfinnut nunatsinnullumi iluaqutaassasoq.  

 

AKISSUT: Mittarfeqarfiit aaqqissuussaanerup iluani tamarmiusumi IP-

telefoninik atuipput, tamatumani suliffeqarfiup iluani sianernerit 

aningaasartuutitaqannginnissaat qulakkeerneqarluni. Atortut atorneqartut Tele 

Greenlandimit neqeroorutaapput, aammalu aningaasaqarnikkut 

ileqqaarinnissutaagamik Kalaallit Nunaanni suliffeqarfinnit arlalinnit 

atorneqarlutik. 

 

7. Namminersorlutik Oqartussat suliffeqarfiutaanni imminnut aquttuni 

atorfinitsitsisarnermut tunngatillugu maleruagassat allaaneruppat?  

 

Naamik, suliffeqarfinni imminnut aquttuni atorfinitsitsisarnermut maleruagassat, 

Namminersorlutik Oqartussat sinnerini aamma atuuttut assigiipput. 

Matuma siuliani akissutit aammalu Mittarfeqarfiit aaqqissuussaanerannut – 

minnerunngitsumillu annertussusaannut – ilisimasakka tunngavigalugit 

erseqqissaatigisinnaavara, sulisut ikittunnguit, Danmarkimi suliffeqartut, 

aammalu Mittarfeqarfinni sulisut, Kalaallit Nunaannut tamarmiusumut 

agguarsimasut amerlassusaannut tunngatillugu isornartorsiuinissamut 

tunngavissaqannginnama.  

 

Kisiannili naggasiutigalugu erseqqissassavara, Mittarfeqarfinni atorfinitsitsinerit 

naammassineqartut pillugit pissutsit paasineqartut marluk misissuiffigeqqullugit 

Naalakkersuisoqarfiga qinnuigisimagakku. Tassani pissutsit, Mittarfeqarfinnut 

erseqqissaatigissallugit tunngavissarsiffigisakka marluupput. 

 

1) Kangerlussuarmi atorfik inuttaqanngitsoq allagarsiissutigeqqaarnagu 

akunnittarfiup pisortaanik atorfinitsitsisoqarsimasoq ilisimavara. Mittarfeqarfiit 

tamanna pillugu ilisimatitsipput, atorfimmut piukkunneqartoq siornatigut tassani 

atorfeqarsimagami, atorfimmut pineqartumut naleqqulluinnartutut 

isumaqarfigineqarmat allagarseeqqaarani atorfinitsitsisoqarsimasoq. 

Mittarfeqarfiit Naalakkersuisoqarfinnut uppernarsarpaa, suleriaatsit atuuttut 

malillugit atorfinitsitsoqarsimasuuppat, tamanna allamik 

inerneqarsimasussaanngitsoq, tamannalu pisimagaluarpat 

piusuusaartitsinerinnartut isigineqarsinnaasoq. Mittarfeqarfiit aqutsisuinut – 

tamanna pisimagaluartoq – erseqqissaatigineqarpoq, siunissami 

atorfinitsitsisarnerni atorfinitsitsinermut suleriaatsit atuuttut malinneqartassasut. 

 

2) Atorfimmut inuttaqanngitsumut Kalaallit Nunaanni aqqutissat eqqortut 

aqqutigalugit siumoortumik imaluunniit tamatumunnga peqatigitillugu 

allagarsiinani danskit sulisussarsiortarfii aqqutigalugit allagarsiisoqarsimasoq 

ilisimavara. Matumani ajoraluartumik kukkusoqarsimasoq Mittarfeqarfiit 

nassuiaapput. Atorfinitsitsisarnermi suleriaatsit atuuttut tamarmik siunissami 

malinneqartassasut Mittarfeqarfinnut erseqqissaatigineqarpoq. 

 

Inussiarnersumik inuulluaqqusillunga 

 

 

 

Knud Kristiansen 


